
uppá tað, sum tann “ákærdi” sigur, 
spyr Jacob Vestergaard.

Grundarlagið burtur
Jacob Vestergaard, tingmaður, 
heldur, at niðurstøðan hjá kann­
ingarstjóranum í stóran mun tekur 
grundarlagið undan ásetingini um 
ábyrgd landsstýrismanna.

-Nú ber væl til hjá landsstýris­
fólkum at siga ósatt og villeiða 
Løgtingið, bara eina aftaná tykist 
óvitandi, sigur Jacob Vestergaard.

Fyrrverandi landsstýrismaðurin 
og núverandi tingmaðurin heldur, 

at niðurstøðan hjá kanningarstjór­
anum ger seg inn á politisku skip­
anina og verjir politisku elituna.

- Tíverri kann tað staðfestast, at 
rot er komið í skipanina, tí tilvildar­
ligar løgfrøðiligar niðurstøðir, sum 
eru í andsøgn við allar rættarligar 
siðvenjur, verja “politisku” elituna, 
sigur Jacob Vestergaard.

Niðurstøðan hjá kanningar­
stjóranum var løgd fram hósdagin 
í farnu viku. Tá var tingið farið í 
summarfrí, so higartil hevur ongin 
viðgerð av niðurstøðuni verið í løg­
tinginum.

POLITIKKUR

Landsstýris­
maðurin er 
fríkendur við 
fyrivarni 
Kristina Samuelsen, advokatur, sum hevur 
kannað Høgna Hoydal, landsstýrismann við 
fiskivinnumálum, fríkennir landsstýrismannin

Árni Gregersen

- Eg kann siga tað beinanvegin. Ja, 
Høgni Hoydal, landsstýrismaður 
er fríkendur, sum vit kalla tað, 
men ikki uttan fyrivarni.

Kanningarstjórin brúkti orðið 
fríkendur. Hon undirstrikaði tó, at 
tað ikki tilkom henni at fríkenna, 
tí hetta var ein kanning, sum hon 
var biðin um at gera. Talan var 
ikki um eina dómstólsavgerð.

Í frágreiðingini viðger kann­
ingarstjórin eisini um lands­
stýrismaðurin hevur sagt ósatt 
ella villeitt Løgtingið á tingfundi 
29.mai í fjør. 

Kanningarstjórin skrivar, at 
sjálvt um bæði aðalstjórin og 
landsstýrismaðurin høvdu fingið 
at vita, at veiðuloyvið hjá “Helenu” 
var flutt til “Slættaberg# í 2016, 
so tykist tó greitt, at hvørgin av 
teimum gav sær far um, at talan 
var um at veiðuloyvið var flutt av 
einum línuskipi yvir 110 brt. til eitt 
uppsjóvarskip.

Í frágreiðingini ger kanningar­
stjórin rættuliga nógv burturúr 
spurninginum um veiðiorku. Í 
gomlu lógini um vinnuligan fiski­
skap frá 1994 verður tosað um 
rúm og motororku í samband við 
veiðiorku, men hesum er farið frá 
seinastu árini.

Kanningarstjórin viðger eisini 
spurningin um, hvørji rættindi 
landsstýrismaðurin hevur at geva 
fiskirættindi og hon er komin til 
ta niðurstøðu, at hesin rætturin 
ikki er avmarkaður.

Fiskiorka
Kanningarstjórin skrivar, at fiski­
orka sum hugtak, er ikki beinleið­
is lýst í lógini, men nakað av veg­
leiðing er tó at finna har.Tað er í 
veruleikanum latið upp í hend­
urnar á landsstýrismanninum og 
hansara fyrisiting at gera av, hvat 
fiskiorka er.

Síðani 2011 hava tó ongar reglu 
verið galdandi fyri línuskip yvir 
110 brt, sum til dømis Helenu.

Óskrivaðar reglur siga tó, at 
ítøkiligar metingar eiga at gerast, 
men síðani 2015 er hetta ikki gjørt.

- Eg eri tí komin til ta yvirskip­
aðu niðurstøðu, at veiðiloyvir eru 
flutt í ósamsvar viðgaldandi fiski­
vinnulóggávu, og at vandi eisini 
framhaldandi er fyri, at veiðiloyvi 
fara at verða flutt í ósamsvari 
við galdandi fiskivinnulóggávu, 
skrivar Kristina Samuelsen, kann­
ingarstjóri.

Hon sigur eisini, at henni upp­
lýst, er ongin siðvenja, har man 
noktar skipum við rætti til felags­
kvotu at flyta veiðiloyvi, ella har 
man legur øðrvísi dent á fiski­
orkuna hjá fiskiførum í tilknýti 
til kvotur, sum veiðiloyvi gevur 
rættindi til.

Fegin landsstýrismaður
Sjálvt um ávísar treytir eru í tor­
skyldu lógini um vinnuligan fiski­
skap og teimum kunngerðum og 
siðvenjum, sum hoyra til, so var 
landsstýrismaðurin fegin um nið­
urstøðuna í kanningini.

- Vit hava vitað um hesar 

trupulleikarnar sum eru og teir 
hava vit fingið beint burtur við 
lógini um fyristing av sjófeingi, 
sigur Høgni Hoydal, landsstýris­
maður.

Kanningarstjórin hevur hugt 
eftiir viðurskiftum, sum eru knýtt 
at gomlu lógini um vinnuligan 
fiskiskap og hon hevur ikki hugt 
at nýggju lógini  um fyrisiting av 
sjófeingi.

Landsstýrismaðurin er eisini 
fegin um, at kanningarstjórin 
staðfestir, at hann hvørki hevur 
sagt ósatt ella villeitt Løgtingið.

Niðurstøðan hjá kanningar­
stjóranum kemur eisini væl við. 
Hon skrivar:

- Samanumtikið havi eg onga 
orsøk at halda, at landsstýris­
maðurin tilætlað ella av grovum 
ósketni hevur skúgvað til viks 
tær skyldur, sum liggja á hon­
um sambært løgtingslóg um 
stýrisskipan Føroya ella lóggáv­
uni annars ella starvsinnihald 
hansara og harvið hevur gjørt 
seg sekan í broti í lóg um ábyrgds 
landsstýrismanna.

ROT ER 
KOMIÐ Í 
SKIPANINA

Jacob Vestergaard, Fólkaflokkurin, finst hvassliga 
at niðurstøðuni hjá kanningarstjóranum.

Nógv fólk vóru í tinginum hendan dagin frágreiðingin var løgd fram.

Kristina Samuelsen, avokatur, var biðin av 
Løgtinginum at gera kanningina.
(Uppsjóvarskip)


